
177.




E chillo, meregnaù, subbeto aggraffa
Lo gran becchiero, e ’ntrà lo cannarone,
Taffe, tutto a na botta se lo schiaffa,
E tutto s’allavaje lo casaccone.
Tutte fanno lo stisso, e ogn’uno acciaffa
Chi lo fiasco, e chi lo carrafone.
Po vene Joppa co na cetra d’oro,
Che ne fà ire tutte ’n secoloro.




178.




E cantava le chellete chiù belle
Che a la scola d’Atrante havea ’mparate:
De la Luna lo curzo, e de le Stelle,
De lo Sole l’accrisse, e qualetate:
Comme sò nate l’huommene, e l’aucielle,
Comme l’autre anemale gnenetate;
Comme li truone, e chioppete se fanno;
l’Orze, l’Arturo, e l’Iade comme vanno.




179.




Perche lo juorno è curto a la vernata,
Perche luongo a la state. E a lo cantore
Li Trojane, e li Tirie a voce auzata
Viva diceano; ò voce spercia core!
Mà Dedone, che troppo era scarfata
D’Anea, de niente propio havea sapore:
Tutto lo tiempo se la chiacchiareja
Co chillo, e tanto chiù n’arde, e sbareja.




180.




E d’Attorre, e de Priamo li sconquasse
Chiù vote addemmannaje: co quanta gente,
E co qual’arme a Troja se portasse
De li More lo Rè dall’Oriente.
Che roina faceva, e che fracasse
Co la cavalleria tanto valente
Lo gran Diomede; e mille vote, e mille
De lo valore addemmannaje d’Achille.

